
UZTAILLAREN 18 : PIPER-POTOAK SUTAN 
Jipoi ederra "Día de la Victoria" dalako ortan Euzko Resistentziak 

emandakoa. Donostian, arratsalde betean, España'ko bizpairu ban­
dera erre dituzte abertzaleak. Orrela, kaleak apaintzeko jarrita zira­
nak, suaz egin dute, eta ez koloreaz. 

Gu, abertzaleok, poztu egin gera. Ori bidé ona iruditu zaigu 25 
garren urte-muga ospatzeko... 

"Piper-potoa" esaten degun ori guretzako ez da ezer, ezpada Fran-
co'ren ezagugarria. Errepublikaren banderak, teintzat, bazuen guret­
zako españatar erriaren onespena, España'ko Errepublika español erriak 
ekarri baitzuen; eta guk ezpaitegu ezer, elburuz, español erriaren kon­
tra. Aitzitik ere badegu gauza bat bere alde egoteko. Alegia, berak 
ere sufritzen baitu, guk bezela, militarkeri baten ondorioa. 

Baña Donostian agertu ziran gorri-ori oiek zer dirá ba guretzat? 
Azter dezagun: 

19 Bandera ori ESPAÑOLAK BERAK arbuiatu zuten beren burua-
ren jabe izan ziranean, gorri daña more biurtuta. Esana degu, beraz, 
español eriari zor zaion errespetua abertzale oiek ez dutela zauritu. 

2? Guk, abertzaleok, gerra galdu degu. Baña, alere, Resistentziaren 
bidez, BURRUKA BIZIAN GAUDE. Español presondegietan daude 
gaur gure abertzale sutsuak, EUZKADIK 1936 EAN AUKERA TU 
ZUEN BIDÉ LEGEZKOARI JARRAITZEAGATIK. Guretzako bandera 
ori Franco'iren bandera da; besterik ez. Eta Franco'k ez du errespetatu 
gure erriak ontzat artu zuen Jaurlaritza, ez Legea. 

3? España'ko bandera ondo legoke España'n jarrita. Gure ikurri-
ña jartzeagatik milla neke eta arrisku pasa dituzte abertzaleak. Geure 
errian geure ikurriña jartzea zillegi ez ba da, zergatik onartu bearko 
genuke guk EUZKADI'N BERTAN FRANCO'REN BANDERA? 

Jaso bitza, beraz, gure zorionak Euzko Resistentziak. 
Eta geiago ere bada. 
Guk badegu gure ikurriña, Euzkadi'ren ikurriña. Españolak mint-

zen ba ditu beren bandera ez ontzat ematea, pentsa dezatela berak 
guri berdin gertatzen zaigula. Españolak gure ikurriña errespetatzen 
ez ba dute, guk ezin dezakegu berena onartu. Gure ikurriña berentzat 
'trapo sucio" dan artean, berena guretzat "piper-potoa" izango da. 

Sendabide bat dago: gure erriak 1931 etik 1936 era agertu zuen 
borondatea onartzea eta errespetatzea. 

Ori ala izan arte, guk, abertzaleok, ez degu jokatuko bi erri adiski-
deri dagokien bezela. 

Españolak dute beraz azkeneko itza. 

